
IR-RWOL TAL-GAZZETTI  
FI ŻMIEN IL-GWERRA

 Il-Berka 8 ta’ Ġunju 1940 – Għajjat ta’ ‘Malta hija Tagħna’ f’Ruma

Din hija t-tieni par-
ti tat-taħdita tiegħi 
ma’ Martin Debat-

tista, l-awtur tal-ktieb “The 
Front Page on the Front 
Line”. L-ewwel parti dehret 
fil-Paġna Letterarja tal-
ħarġa tal-Ħadd 16 t’Ottubru. 
Hawnhekk ma’ Martin tkel-
limna dwar bosta temi dwar 
l-impatt li ħalliet il-gwerra 
fl-iżvilupp politiku tagħna, 
ir-rwol li kellhom il-ġurnali 
f’dawn iż-żminijiet, il-kari-
katura, u l-propoganda fost 
oħrajn. 

 
6. Episodju li nsib ftit 

skomdu kien dak tal-Mal-
tin, b’simpatija mal-Gvern 
Taljan, li ġew internati. Fil-
waqt li llum nagħrfu li dawn 
kienu Maltin ħutna, wieħed 
ma jistax jinjora s-sentimenti 
ta’ dawn il-persuni fosthom 
Herbert Ganado u Carmelo 
Borg Pisani. Dan il-fatt kif in-
sibu f’dan il-ktieb, qed nara 
paġna 26, donnu kien hemm 
silenzju dwaru fil-ġurnali 
bl-Ingliż. Kienet il-Berqa fil-
fatt li bdiet titkellem dwar 
dan. Kif kien jiġi rraportat 
dan il-każ fil-gazzetti ta’ dak 
iż-żmien u kemm taħseb li 
jirrispetta l-intenzjonijiet 
vera tagħhom?

T. Dan l-episodju ‘skom-
du’ bdejna nifluh u nifhmuh 
biss fl-aħħar 40 sena wara li 
telqu l-Ingliżi. Il-parti l-kbi-
ra ta’ dawn l-hekk imsejħa 
‘quislings’ Maltin kienu 
simpatizzanti tal-Partit Naz-
zjonalita, ibda mill-kap Ner-
ik Mizzi, iżda llum nistgħu 
ngħidu li dawn mhux bil-
fors kienu Faxxisti għaliex 
is-simpatiji lejn it-Taljani 
kien ilhom minn ħafna qabel 
Mussolini ħa l-poter. Fl-ist-
ess ħin il-PN kien l-għadu 
ewlieni tal-Partit Kostituzz-
jonali ta’ Strickland. Kollox 
jinftiehem f’dan il-kwadru. 
Għall-gazzetti ta’ Strickland 
din kienet okkażjoni tad-de-
heb biex idagħjfu lill-avver-
sarju politiku ewlieni u jidh-

ru iktar imperjalisti mill-In-
gliżi stess. Kemm it-Times 
of Malta u kemm il-Berqa 
kienu voċiferi dwar dan iżda 
din ta’ l-aħħar kienet tikteb 
iktar sikwit u forsi b’iktar 
saħħa dwar is-suġġett. Però 
la Nerik Mizzi, la Herbert 
Ganado u lanqas Carmelo 
Borg Pisani (li jissemma biss 
meta ġie ġustizzjat) ma kienu 
fil-mira ewlenija. Dan kien 
il-Malti Carlo Mallia, eks 
ministru tal-ġustizzja fis-snin 
1920 li telaq lejn l-Italja, kien 
sar membru tal-Parit Faxxista 
u kien ixandar minn Ruma 
biex jikkonvinċi lill-Mal-
tin iqumu kontra l-Ingliżi 
u jingħaqdu mal-Italja. Sal-
lum għadna ma nafux x’sar 
minnu wara l-gwerra.

 
7. Martin, aħna llum nafu 

li kwalunkwe avveniment ir-
ridu nifhmuh u nanalizzawh 
skont iċ-ċirkostanzi storiċi 
ta’ dak iż-żmien, u għalhekk 
jekk tippermettili riċerka 
bħalma hija din tiegħek hija 

kruċjali, u nħeġġeġ lill-qa-
rrejja biex ikunu infurmati 
b’kotba bħal dan. F’dan id-
dawl iżda nifhem ir-rwol li 
kellha l-aristokarazija Malt-
ija qabel il-gwerra li bħala 
klassi soċjali għolja u ta’ kul-
tura, ma kinetx se tippermet-
ti li tiġi umiljata u mċekkna 
mill-Ingliżi. Illum nagħrfu 
li dawn bħala Maltin taw 
konribut siewi lis-soċjetà u 
l-identità tagħna. Mill-ban-
da l-oħra kellek il-ħaddiema 
li l-kundizzjonijiet soċjali 
tagħhom kienu miżerab-
bli. Wara l-Gwerra fil-fatt 
Mintoff mexa bil-pjan tal-in-
tegration sabiex il-Maltin 
ikunu daqs u bħall-Ingliżi. 
X’inhi l-opinjoni tiegħek 
dwar dan u xi rwol kellhom 
il-gazzetti dwar dan?

T. Matul il-gwerra d-dis-
tinzjoni klassista naqset u 
kulħadd bata xi ftit jew wisq. 
Min kellu djar kbar u vojta 
laqa’ fihom refuġjati mill-im-
kejjen qrib il-Port il-Kbir. 

Xorta kien hemm negozjan-
ti, raħħala u bdiewa li kienu 
jaħdmu fil-black market. 
Malli waqfu neżlin il-bom-
bi l-qasmiet socjali u politiċi 
reġgħu bdew joħorġu. 
Il-kwistjoni tal-lingwa issa 
kienet ġiet riżolta u l-Ingliżi 
fl-1943 reġgħu wegħduna 
li jtuna lura s-self govern-
ment wara li ħaduhulna fl-
1933 minħabba l-attitudni 
pro-Taljana tal-Gvern elett 
Nazzjonalista. It-triq lejn 
ir-rikostruzzjoni ta’ pajjiżna 
u l-indipendenza ma kinetx 
faċli u dan narawh mill-qa-
smiet politiċi, b’ħafna Mal-
tin baqgħu favur l-Ingliżi, 
il-Knisja Kattolika b’poter 
qawwi u l-Ingliżi qed ja-
raw l-imperu tagħhom jaqa’ 
biċċiet u ma kellhomx riżor-
si kbar x’jinvestu f’Malta. 
Ir-rwol tal-gazzetti dejjem 
kien importanti biex iwassal 
il-messaġġ tas-sidien, kemm 
jekk partit politiku u kemm 
jekk negozjanti. Kien il-vuċi 
ewlenija meta stazzjonijiet 

tar-radju kellek biss dawk 
tar-rediffusion ikkontrollat 
mill-Inglizi u t-televiżjoni 
beda biss fl-1961 bi ftit eluf ta’ 
settijiet biss. Anke minħabba 
raġunijiet finanzjarji, li tis-
tampa ġurnal kienet l-aħjar 
mod biex twassal il-leħen 
tiegħek.

 
 8. Norbotha mal-mis-

toqsija ta’ qabel, ta’ min 
wieħed jgħid li anke fis-snin 
ta’ wara l-Gwerra l-gazzetti 
Ingliżi kienu ħarġu qatta bla 
ħabel kontra l-Perit Mintoff 
wara li dan baqa’ jsostni l-ul-
timatum lill-Gvern Ingliż 
fuq il-kwistjoni tal-Marshall 
Aid. Fil-fatt jekk naraw ka-
rikaturi tal-Ġurnal Il-Berqa 
t’Awwissu 1949, issa qed nit-
kellmu allura fil-perjodu ta’ 
wara l-gwerra jiġifieri wara 
l-ktieb tiegħek, sabiex nes-
tendi d-diskussjoni, insibu 
karikaturi li juru din id-dar-
ba l-Perit Mintoff bħala żgħir 
imma b’saħħtu jiġġieled 
kontra l-kbarat. Kif tara dan 
l-iżvilupp u l-organi ta’ dak 
iż-żmien, semmejna l-Ber-
qa, ftit qabel tkellimna dwar 
it-Times, x’kienet l-aġenda 
tagħhom, anke għall-bene-
fiċċju tal-qarrejja?

T. Il-gazzetti Strickland-
jani minn dejjem kellhom 
aġenda imperjalista favur 
l-Ingliżi, imma nagħmlu 
żball kbir jekk naħsbu li 
dawn kienu lesti li Malta 
tkun tapit taħthom. Anzi, 
il-gazzetti Stricklandjani 
ma kinux joqogħdu lura 
mill-kritika, imma dejjem 
b’Malta bħala pedina im-
portanti fl-imperu. Dak kien 
l-oppost tal-viżjoni ta’ ħafna 
Maltin, fosthom tal-MLP ta’ 
Dom Mintoff. Jien ma nem-
minx li Mintoff vera ried 
l-integration għax kien jaf li 
kulturalment aħna m’aħniex 
qrib il-Britanniċi u matul 
is-Seklu 19 mhux l-ewwel 
darba li l-Ingliżi bejnieth-
om rrefew għall-Maltin bħa-
la ‘għarab’. Il-Berqa kienet 

